
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Живой огонек

	АМЬД ГАЛ

	Үнэт чулуу таллаж засдаг Митьша Заронняев гэгч мастер манайхтай айл хөрш аж төрж байв. Насаар бид чацуу, багадаа салдаггүй хоёр найз байлаа. Нийлж эрхлэхээс өөр ажилгүй, хамт заводын сургуульд явна. Найз минь чулуу таллаж засдаг хүнд шавь орж сайн мастер боллоо. Би өвөг дээдсийнхээ замаар явж нэг насаар засварын газар ажил хийж, заводын яндангийн дуутай уралдаж явсаар сайчуулаас дутуугүй дархан боллоо. Ингэж бид хоёрын зам салсан билээ. 

	Ажил хийх болсноос хойш ч Митьша бид хоёр уулзаж учирдаг л байв. Гэвч хэн хэнд маань зав чөлөө бага, намайг ажлаас тараад ирэхэд Митьша маань зөрөөд ажилдаа явдаг байсан болохоор тухтай уулзах аргагүй боллоо. Хааяа уулзаж үг солиход тэр маань чулуу засах тухай, би механизм яаж угсардгаа хүүрнэх тул бид хоёрын яриа таарахыг больжээ. Ингэж бид хоёрын хүүхэд ахуй цагийн үерхэл мартагдах тийш хандсан юм. Одоо хоёулаа тэтгэвэрт гарч дахиад л салж чадахгүй анд боллоо. Гагцхүү урьдынхаас ялгаа нь гэвэл бие биеийг Ваньша, Митьша гэж нэрлэхээ больж, би түүнийг Алексеич гуай, тэр намайг Осипыч гуай гэж хүндэлдэг болов. Бид хоёр өдөр алгасалгүй уулздаг. Нэг бол Алексеич манайд сажлаад ирнэ, эсвэл би тэднийд гэлдрээд очно. Тэнгэр сайхан байвал бид хоёр нар шингэтэл байшингийн хаяавч дээр хүүрнэж сууна. Бид хоёрын суудаг өрөө наран жаргах зүг рүү харсан цонхтой. Энэ зүгийг хөгшчүүлийн зүг гэж нэрлэдэг нь учиртай юм. Бидэн дээр бас нэг хашир өвгөн гудамж хөндлөн майжганасаар хүрч ирдэг бөгөөд түүнийг токарьчин Евграф Васильич Менухов гэдэг. Бид хоёроос тав ах, бас л тэтгэвэр авч байгаа хүн. Биднийг жижигхэн хүүхэд гүйж явахад Евграф Васильич сургуульд сурч байсан юм. Хоёр жилийн сургууль төгсгөсөн хүн эрдэм боловсролтойд тооцогдож байсан цаг. Алексеич бид хоёр заводын сургуульд гурван жил явсан юм. Евграф Васильич тэр сургуульд таван жил сурсан хүн. Тэр цагт тийм хүнийг өндөр үнэлдэг байлаа. Юм мэддэг чаддагаас болоод Евграфийн хувь тавилан эрээнтэй бараантай байсан билээ. Тэр бээр сургуулиа төгсөөд засварын газар ажил хийжээ. Нас биед хүрч эхнэр авч айл гэр болсон ажээ. Тэгээд түүний амьдралын зам ээдрээтэй болж эхэлжээ. «Ухаан сууж, хөндлөнгийн хэрэгт хошуу дүрлээ» гэж дарга нар бичиг үсэг мэддэг хүнд тун дургүй байдаг улс. Тэгээд ч тэд Евграфийг засварын газраас гаргаж, төдхөн заводоос хөөсөн юм. Өөр заводод очиж ажил хийж амь зуух хэрэг гарч газар орон барж явсаар Евграф иргэний дайн дууссаны дараа төрсөн нутагтаа эргэж ирж, арван тав зургаан жил чадал зааж ажил хийж явсан хүн. Сүүлдээ өтөлж ядраад ажилдаа дарагдахад уурлаж унтууцах болж, саа өвчин тусжээ. Хэвтэж эмчлүүлж эдгэрсэн боловч зүүн хөлөө чирч явах болж, хэлсэн үг нь сайн мэдэгдэхээ байсан билээ. Залуудаа хэлэмгий хүн явсан юм. Одоо нэг ач хүүгээрээ тойлуулж байдаг өвгөн дөө. Ач хүү нь инженер, заводод цехийн даргаар ажилладаг. Хөгшчүүлдээ асрамж сайтай, ажилсаг, хэрсүү хүн болсон гэлцдэг юм. Тэднийх хуучин байшингаа засаж сэлбэж, өрөө тасалгаа нэмж барьжээ. Өвгөн аавдаа дулаахан, гэрэлтэй тохилог өрөө гаргаж өгч, цонхон дээр нь цэцэг тавьж, радио залгаж өгсөн юм. Ном тавиад уншиж суух ширээтэй, нэг үгээр хэлэхэд тун тохитой суудаг өвгөн, алба ажлаа хийдэг тасалгаатай хүн гэж хэлж болно. 

	Евграф Васильич гуай дойдгоносоор бидний дэргэд ирж:

	— Нар жаргах нь гэж хүүхдүүд минь сэтгэл зовних хэрэггүй! Өглөө эртхэн манайд очоорой, угтаж авна би. Зочид хүлээж авах зүгээр шүү! гэв. 

	— Та юунд бидэн дээр дойдгонож ирэв?

	— Бас л шингэх нарны бараа хармаар санагдлаа. Хэдэн хүүхдээ унтаж амрах цагаа хүлээж ядаад уйдаж байгаа байх гэж бодоод, хөгжөөн баясгахаар ирлээ гэхэд нь,

	— За бид хоёрын дунд орж суу. Тэгвэл бид таныг ахыгаа гэж тооцно. Маргаж эхэлбэл гарын дор ойр юм гэж би хэллээ. 

	— Хөгжөөн баясгах гэж ирж байгаа хүн маань гудамж хөндлөн гарч ирэхдээ өндөр уул өөд авирч гарсан юм шиг амьсгаагаа дарж чадахгүй байх шив дээ! Тоглоом шоглоом хийж явдаг нас ч өнгөрч байгаа бололтой гэж Алексеич хэлэв. 

	— Хүн бүр адилгүй шүү. Зарим хүн хэзээд үхэхээс хойш юу ч байгаад нэмэргүй гэж бүр хар багаасаа уруу царайлж явна. Зарим нь хар толгойгоо огт бодохгүй ажлынхаа төлөө л амиа тавьж явдаг болохоор үхэн үхтлээ санаа зовдоггүй байна. Ажил үйлс нь л бүтэж байвал, ач тусыг нь үзэж чадалгүй өнгөрөх вий гэж огт харамсдаггүй билээ. Тийм хүмүүсийн ажил үйлс нь ч бүтэмжтэй байх юм. Чи суурь машины дэргэд ганцаар, дуугүй зогсож нэг насыг бараг өнгөрөөжээ. Би бол нэг насаараа хүмүүсийн дэргэдээс холдоогүй хүн. Ажилчдын дунд байхад тоглоом шоглоомоор дэмий юм ярьж шуугьж, муудаж сайдахгүй явна гэж байхгүй нь мэдээж хэрэг гэж Евграф Васильич хэллээ. 

	Бид ийнхүү анхлан үг зөрж байснаа төдхөн төлөв төвшин хүүрнэж эхэлдэг улс. Дэргэдүүр өнгөрч яваа хүмүүс бид гурвыг хараад:

	— Дэрдгэр цагаан мөөг шиг энэ гурван буурлыг хараач! гэж тоглоом хийдэг сэн. 

	Зарим нь:

	— Юунд зүгээр сууж байгаа юм бэ? Морь унаж тоглож хөлийнхөө чилээг гаргамаар юм даа! Өтгөн ногоо ургасан тал хөдөөгүй өргөн гудамж байна шүү! Эрхэлж тоглож яваагүй гэж үү дээ! гэнэ. 

	— Бид чинь гүйж харайж тоглодгоо гүйцээсэн улс аа. Одоо бидний үе тэнгийн улсаас улаач болох хүн байхгүй. Тэр үе нэгэнт өнгөрчээ. Байшингийн хаяавч дээр цуглаж суугаад хойч үеийн хүүхдийн эрхэлж наадахыг л харж байдаг цаг иржээ гэж бид гурав хариулдаг байлаа. 

	Тэдний зарим нь ингэж тоглоом хийгээд өнгөрөхөд завтай зайтай яваа зарим нь дэргэд ирж, бидний яриа чагнаж, элдвийг асууж лавлан хуучин шинийг харьцуулан байж маргаан үүсгэнэ. 

	Ийнхүү бид амь зуулгаасаа аваад элдвийг хүүрнэж суухдаа нэг насаар хийж явсан ажлаа дурсалгүй өнгөрдөггүй байсан билээ.

	Алексеичийн үүсгэсэн нэг яриа миний санаанаас ер гардаггүй юм. Зун цагийн нэгэн баяр болж байсан үе юм сан. Манай гудамж хүн цөөтэй ч гэсэн оройн цагаар залуучууд бишгүй ийш тийш хөлхөлдөн зугаалдаг байсан юм. Оюутан залуус хотоос өдий төдийгөөрөө ирнэ. Урьд бол заводын ажилчдын хэчнээн хүүхэд хот газар явж номын мөр хөөж байсныг хуруу дараад тоолчхож болох байсан цаг. Харин одоо бараг л айл бүрийн багачуул дээд сургуульд, техникумд явж сурдаг болсон цагт тоолох аргагүй болжээ. Тэд зун цагаар амрах юм. Амралтаараа хол ойр явж чадаагүй нэг нь нутагтаа ирж ан гөрөөс агнаж, загас барих, эсвэл зүгээр ойд зугаалж, өвс хадаж цагийг өнгөрөөж, төрсөн нутгийн нар салхи ч сайхан юм гэж магтдаг билээ. Евграф Васильичийн ач хүүгийн хүүхэн түлхүүрээ авах гэж ирлээ. Бэр нь эмч, зун болохоор хоёр хүүхдээ дагуулаад эзний шилтгээнд байгуулсан зусланд ирдэг. Менухова хоёр хүүхэнтэй хамт машинаар ирснийг бодоход цаад хоёр нь бас л зуслангаас ирсэн бололтой. Сувиллын тэр зусланд заводын бүх сургуулиас олон жаал ирдэг болохоор эмч домч, хүмүүжүүлэгч гээд л өдий төдий хүн хэрэгтэй биз. 

	Юунаас ч болсныг мэдэхгүй, Алексеич чулууныхаа тухай ярьж эхэлсэн юм. 

	— Одоо цагт бараг бүх үнэт эрдэнийн чулууг янз янзын юм хольж хайлгаж хийж сурчээ. Хувилгаан чулууг л чадахгүй байна. Маргад эрдэнэ жаалхан төвөгтэй бололтой, хайлгаж цутгаж байвч олигтой чадахгүй байгаа юм. Бусад чулууг ч сайхан хийж байна. Учрыг сайн мэдэхгүй хүн хайлгаж цутгасан чулууг ёстой чулуунаас ялгаж танихгүй байх шүү. Уурхайд ажил хийдэг, ялангуяа чулуу таллаж засдаг хүн ялгаж таних нь мэдээж хэрэг гэж ярилаа. 

	— Ялгаа нь юунд байдаг юм бэ? Хайлгаж цутгасан чулуу гэдгийг яаж ялгаж таних вэ? Үүнийг надад хэлж өгөөч гэж хүүхнүүдийн нэг нь асуусан юм. 

	Алексеич арга төрөө барж сууснаа:

	— Нүдээр хараад ялгах боловч тайлбарлаж, ярьж өгч би чадахгүй. Бидэнд бол ил байдаг. Хайлгаж цутгасан чулуу ганцхан янз байдаг болохоор ядах зүдэх юмгүй, хэмжээг нь тааруулж чадвал болох тэр. Газраас ухаж авсан ёстой чулууг засахад аргагүй л ухаан хэрэгтэй байдаг. Аль талыг нь яаж засах вэ гэдгийг сайн бодох хэрэг гарна. Тэр чулууг эвийг нь олж, тааруулж цамцаалж чадвал урамтай байдаг. Ингэж зассан чулуу баяр баясгалан төрүүлдэг юм гэж ярилаа. 

	Нэг залуу ярианд оролцов. Би тэр хүүгийн нэрийг мартаж орхижээ. Трубин цехэд ажил хийдэг, золбоотой залуу билээ.

	— Хэрэв ёстой чулуу зөвхөн засаж янзлахад төвөгтэйгөөр цутгамлаас ялгаатай байдаг бол дэмий юм байна гэж тэр хүүг хэлэхэд Алексеич:

	— Дэмий ч биш шүү! гэж Менухова руу зааж, — Варвара Петровнагийн энгэр дээрээ хатгасан зүү ёстой чулуун шигтгээтэй байна. Тийм учраас чи тэр зүүг ажиглажээ гэв. Тэгээд нөгөө хүүхнийг зааж

	— Энэ хоёрын хүзүүндээ зүүсэн чулуу илүү тансаг мэт боловч цутгамал учраас гоц сайхан харагдахгүй байна гэхэд залуу гайхсанаа нуулгүй:

	— Өвгөн ах аа, би үнэндээ энгэрийн зүүг олж харсан хэр нь хүзүүнд зүүсэн чулууг огт ажигласангүй гэв. 

	— За тэр дээ. Чулуу өнгө зүс, бүтэц, бөх хэврэг нь ив ижилхэн юм. Ямар ч багажаар яаж ч сорьж туршаад ялгааг нь олж харахгүй. Харин ёстой чулуунд байдаг амьд гэрлийг олж харж чадахгүй билээ гэж Алексеич хэллээ. 

	— Тэгвэл нэг л юмыг нь олж мэдээгүй байж таарах нь дээ гэж хөвгүүн хэлээд, — Өвгөн ах минь санаа зовсны хэрэггүй, хэзээ нэг цагт гүйцэд судлаад хийж чаддаг болно гэв. 

	— Хийж чаддаг болох нь маргаангүй. Ажил үйлс нь ахицтай, дээд зэргийн сайхан чулуу хийж байгааг би нүдээрээ харж байна. Харин цутгамал чулуу хэдийд ёстой чулуунд байдаг онцгой шинжийг олдог бол гэж би огт өөр юм ярьж байна гэж Алексеич хэллээ. 

	— Миний ажигласнаар бол, тийм цаг мөд ирнэ гэж Евграф Васильич санаандгүй байтал ярианд оролцов. 

	Уулаас түүнтэй цэц булаалдах дуртай Алексеич энэ үгийг өлгөж аваад:

	— Чи юунд дэмий юм ярина вэ! Бидний хийдэг ажилд ойртож ч үзээгүй байж чи юу ажигладаг хүн бэ? Чи ер нь юу мэдэх юм бэ! гэв. 

	Алексеич ширүүн дориун, чанга чанга хашхирч ярьдаг хүн билээ. Ойр хавь байсан хүмүүс өвгөчүүлийн маргаж эхлэхийг сонсоод юу болов хэмээн сонирхож уван цуван ойртож ирлээ. Түлхүүр авах гэж ирсэн хүүхнүүд ч мөн зогссоор авай. Тэднийг хараад Алексеич бүр хөөрч:

	— За чи юу ажигласнаа хэлээд орхи! Юунд дэмий юм санаанаасаа зохионо?! гэж чангаар асуув. 

	— Миний яриаг таслахгүй бол би хэлж өгье. Чи сүүлд нь яриарай. 

	— Хурал цуглаан хийж байгаа юм шиг үү?

	— Миний бодоход, үг хаялцаж, хашхичиж байснаас тэр нь дээр биз. 

	— Тийм сүрхий ухаантай юм бол, чалч чалч! Өөрийн мэдэхгүй юмыг ярих гэсэн хүн яаж хөглөдгийг харцгааг. 

	— Юу юуны тухад хүрээгүй байж чи битгий хорон үгээр булаад бай л даа. Урьдаар сонс. Дараа нь санасан бүгдээ хэлж, сэтгэлээ амраа. 

	— За, за, чалч гэж би хэлсэн шүү дээ. Чамайг ярьж дуустал ам ангайхыг больё гэж Алексеич хэлэв. 

	Тэгээд Евграф Васильич ингэж ярилаа:

	— Чулуу таллаж засах ажилд ойртоогүй минь үнэн. Алексеич үнэн үг хэлж байна. Гэвч би өөрийн үе тэнгийн сайн сайн дархан олныг мэднэ. Дархан хүн ажил бүхний эзэн байдаг. «Чадах хүнд хийх амархан» гэж ярьдаг дэмий үг биш шүү. Би тэр дархнуудын тухай ярья гэж бодож байна. Хуучны дархнууд гэж ямар улс байсныг та нар өнөөдөр нүдээрээ үзлээ. Ёстой чулуу, цутгамал чулуунаас юугаараа ялгаатай байдгийг хэлж аль гэж трубин цехэд ажилтай энэ залууг гуйхад дархан юу гэж хэлэв? Ёстой чулуу амьд гэрэл цацруулж, зүрх сэтгэлийг баясгах онцгой чанартай гэнэ. Зааж харуулж өгөлгүй ингэж хэлэхэд, үүний учрыг хүн ухаарах уу? Яаж амьд гэрэл цацруулдаг юм бэ, ямар онцгой чанартай вэ гэдгийг дархан өөрөө хэлж чадахгүй билээ. Үзүүлж заагаад өгөхөд ёстой чулуу, цутгамал чулуу хоёр ялгаатай бөгөөд дархан түүнийг мэдэх авч үгээр тайлбарлаад өгч чадахгүй байгаа нь та нарт тодорхой боллоо.

	Би Алексеичийг зэмлэж, ингэж ярьж байгаа юм биш шүү. Бидний үе тэнгийн хүмүүс ийм л улс байдаг. Одоо өөрийнхөө тухай ярья. Би өөрийгөө Алексеичаас илүү боловсролтой гэж боддог. Алексеичийг бодвол сургууль соёлд илүү олон жил явж, юм үзэж нүд тайлсан хүн. Гэвч хийдэг ажлыг минь асуувал хийгээд үзүүлж чадах боловч, ингэж ингэж хийдэг гэж тайлбарлаад өгч бас л чадахгүй. Би урьд огт боловсролгүй хүнд шавь орж, токарьчин болсон. Одоо намайг ингэж ярихад тэр бүр үнэмшдэггүй боловч үнэндээ л тийм байсан. Талийгаач Петр Михайлыч Шевелев гуай хийдэг ажлаа нарийн сайн мэддэг хэр нь уншиж бичиж ч чаддаггүй хүн байж билээ. Үүнийг хий гээд юмны хэмжээг хэлж өгөхөд тогтоож аваад, дахиж ганц ч удаа асуулгүй, нэг хэлснээр нь зөв хийчихдэг хүн байсан. Хэлж ярьж өгөхөд нь учрыг олох аргагүй. Бас тэгээд ээрүү болохоор юу хэлж байгаа нь үл ойлгогдоно. Гэвч харуулж зааж байгаад олон хүнийг токарьчин болгосон юм. 

	Ширэм, зэс хайлуулахаас аваад заводын бас бус ажил ч мөн ялгаагүй. Нүд дассан, арвин их туршлагатай боловч боловсрол багатай дархнууд байдаг. Тэдэнд шавь орно, юм сурна гэдэг хэлгүй хүнээр ном заалгахтай адил билээ. Хуучны мастерууд байр сууриа алдахаас айдаг байсан нь тун их саад болдог байжээ. Тэд өөрийн туршлагыг залуучууддаа зааж өгье гэж нэг их санадаггүй бөгөөд ямар нэг нууц арга мэддэг мастер ойр дотнынхоо хүнд зааж сургая гэж хичээх буюу эсвэл үхэн үхтлээ хэнд ч хэлж өгдөггүй байжээ. 

	Дадлага туршлагатай дархнуудаас гадна инженерийн боловсролтой хүмүүс байсан боловч тоогоор цөөн, заводын тойрог даяар сайндаа л хоёр гурваас хэтрэхгүй бөгөөд тэд бүгдээр захирагчийн алба хаана. Цехэд тоотой орж гардаг тийм хүмүүс юу ч бүтээж базаах билээ дээ. 

	Уул уурхайн ажилд боловсролтой техникчид нэлээд дээр үеэс ажиллаж эхэлсэн боловч төмөрлөгийн үйлдвэрт хожуу ирсэн юм. Тэд, одоогийн техник мэргэжлийн сургуультай адил хугацаатай сургууль хийдэг байжээ. Эхлээд хоёр жилийн сургууль төгсөж, техникийн сургуульд гурван жил сурдаг байв. Хуучин цагт тэд өндөр боловсролтой хүнд тооцогдож, овоо нэг нь эрдэмтэн мастер, тааруухан нэг нь эрдэмтэн туслах мастер гэдэг цол авдаг байлаа. Заводын дарга нарын сэтгэлд таалагдсан албан хаагчдын үр хүүхэд тэр сургуульд орж сурдаг байсан юм. 

	— Би тэр эрдэмтэн мастер, эрдэмтэн туслах мастеруудыг бишгүй нэг мэднэ! Уур ч хүрмээр, инээд ч хүрмээр амьтан даа. Арван зургаа долоотой жаал хүүхэд цехийн дарга гээд ирнэ. Хорь гучин жил тэр цехийг толгойлсон өвгөн дархнуудын оронд ирж байгаа юм. Өвгөд алс ирээдүйгээ харж, сурснаа хүнд ярьж өгч чадахгүй ч гэсэн хийдэг ажлаа сайн мэддэг хүмүүс билээ. Харин тэр залуус номоос жаал зугаа юм сурч мэдсэн боловч юу ч хийж чаддаггүй улс. Сурч төгссөн сургуульд нь дархны газар байдаг боловч гурван жил суралцахын хажуугаар юу л базааж хийж сурах бил ээ? Сар сард хувааж үзвэл мэргэжил бүрд хоёр гурав хоног ч оногдож хүрэхгүй юм. Сургуулийн дархны газар олон янзын шинэ суурь машинтай. Энд бол шинэ тутам ирсэн хүн хаанаас нь ойртохыг мэдэх аргагүй хуучин машинууд байна. 

	Ийм тэс өөр хоёр дархан юу бүтээж чадах вэ дээ! Цутгамал чулуу хийж чадлаа гэхэд тэр нь сайрга бэлтгэх хавтгай чулуунаас ч дор юм болно. Ирмэгээс нь цохивол үе үеэрээ цуураад унана. Тийм л байсан юм даа. Гай тарьж хэрүүл шуугиан болоод л өнгөрнө. 

	— Манайд ирсэн зураачид гэж бас л тийм улс байлаа. Зураг сайхан зуравч чулуу таньдаггүй хүмүүс гэж Алексеич яаран өгүүлэв. 

	— Чи битгий яриа таслаад бай. Би хамгийн гол юман дээрээ очоод будилж орхино шүү. Бид бие биедээ саад хийхгүй гэж тохирсон биз дээ! гэж Евграф Васильич хэлээд:

	— Зөвлөлт засаг тогтоод юм бүхэн өөр болжээ. Ажилчид өөрсдөө үйлдвэрлэлээ толгойлж, шинжлэх ухааныг эзэмшиж эхэллээ. Ном мэддэг хүмүүсийг үйлдвэрлэлд ойртуулж, өөрсдөө ажилчны факультет ч юм уу өөр ямар нэгэн сургуульд орж ухаад эрдэм шамдан сурч байна. Тэгэхэд л ямар ч сорилтыг давж чадах чулуу хийж сурсан юм. Үүнээс ч илүү төвөгтэй нарийн юмыг сурч байна. Би та нартаа болсон нэг явдлыг ярьж өгье. 

	Тэр цагаас хойш хорь шахам жил өнгөрчээ. Би тэгэхэд хотод ажил хийж байлаа. Барилгын их ажилд хүн ол гэж надад даалгалаа. Нэг өдөр Харьковаас яваа таван слесарь над дээр хүрч ирлээ. Тэд Сибирь нутгийг очиж үзэх гэж яваад майн баяр таарсан учир хот газар баяр өнгөрөөе гэж шийдэж энд ирснийг би тэдний ярианаас мэдэв. Тэр тав цааш явах мөнгөгүй болтлоо баяр тэмдэглээд над дээр ирсэн нь тэр байжээ. Бичиг баримтыг нь үзэж, болох бүтэх улс байна гэж бодоод тавуулыг нь ажилд авлаа. Сүүлд нь тэдний ямаршуу ажиллаж байгааг лавлахад хүн бүгд магтаж байсан бөгөөд нэг залууг бүр онцгой үнэлэв. Хожим нь тэр залуу ном дэвтэр барьчихсан надтай уулзаж билээ. «Ажиллахын зэрэгцээгээр сурч байна!» гэж ярьж байсан. Таван жилийн дараа тэр залуу дээд сургуульд орсон байсан. «Эрдмийг ултай суръя гэж би шийдлээ. Сургуулиа төгсгөөд хуучин ажиллаж байсан газартаа эргэж очно» гэж ярьж явсан. Шинэ машин зохион бүтээж, угсарсан нэг хүнд Сталины нэгдүгээр зэргийн шагнал хүртээсэн тухай саяхан сониноос олж үзлээ. Тэр машин манай хуучин заводын бүтэн сар хийх бүтэгдэхүүнийг нэг өдөрт гаргадаг ажээ. Цех дотор тоос тортог огт байхгүй, тэр машин дээр цагаан бээлийтэй ажиллаж болно гэж бичсэн байна. Би тэр машиныг үзээгүй боловч ер нь слесарь хүн машины юу нь саад болж, юу нь тус хүргэдгийг тэр зохион бүтээгч мартсангүй гэгчийг мэдсэн. Саад болдгийг нь засаж, тус болдгийг нь улам сайжруулж, урьд өмнө огт үзэгдээгүй тэр онцгой машиныг бүтээсэн ажээ. 

	Ийм хүмүүс манайд цөөн гэж үү? Холоос эрэлгүй, хажуудаа байгаа энэ хүмүүсийг аваад үзье. Эдний хэн нь зуухны дэргэд, хэн нь суурь машин дээр, хэн нь зургийн ширээний ард, лабораторийн газар ажилладгийг таах аргагүй юм. Урьдын цагт би инженер, слесарь хүн хоёрыг халуун усанд орж байхад нь ялгаж таньдаг байлаа. Нэг нь дээр, нөгөө нь дор хоёр тусдаа байв. Хэрэг гарвал уулзаж үг сольдог байсан биз. Одоо бол инженер, ажилчин хоёр ялгагдахгүй болж эхэлж байна. Үүнээс л зөвлөлтийн шинэ дархан төрж байгаа юм. Шинэ цагийн энэ дархны удаан жилийн дадлага туршлага шинжлэх ухааны мэдлэгээр гэгээрч, эсвэл тэдний шинжлэх ухааны мэдлэг ажлын дадлагаар батажсан байдаг. Манай зөвлөлтийн марктай бүтэгдэхүүнээс улам элбэг олж хардаг тэр амьд гэрлийг шинэ цагийн энэ дархнууд ажил хийх бүрдээ цацруулж байгаа билээ.

	Евграф Васильич ингэж яриад Алексеичийг тохойгоор нударч:

	— Одоо чиний ярих ээлж боллоо шүү! гэв. 

	— Би юу ярих юм бэ? Чи чинь бид хоёрын голд сууж байгаа ахлагч шүү дээ! Ахлагчийн үгийг сөргөж болох уу? гэж хэлээд, хэсэг дуугүй сууснаа, — Хэрэв Евграф Васильич чамайг цагт нь өөр замаар залсан бол ч харанхуйг гийгүүлэгч гэгээн гэрэлт дэнлүү байх байж дээ! Ямаршуу янзтай байсныг чи яг үнэнээр нь ярилаа гэж тоглоом хийж аргалж өнгөрөөсөн билээ. 

	— Би таны тухай муу юм бодох дөхлөө шүү гэж трубин цехэд ажилтай нөгөө залуу Алексеичд хандаж хэлэв. 

	— Халти харахад юу ч гэж санагдаж мэдэх тул ийм юман дээр хэзээ ч яарч дуугарч болохгүй. Боловсрол багатай нь л энэ өвгөний ганц гэм мөн. Боловсрол багатай гэж залуусыг зэмлэнэ үү гэхээс хөгшчүүлийг зэмлэж болохгүй. Бид өөр үед өсөж хүмүүжсэн улс шүү. Бидний хоорондоо маргаж байгаа бол өчүүхэн зүйл юм. Үүнийг өвгөчүүл бидний наргиа гэлтэй гэж Евграф Васильич захиа сургамж болгон өгүүллээ. 

	Хүзүүндээ цутгамал чулуун шигтгээтэй зүүлт зүүсэн хүүхэн босож ирж бид бүгдийн гарыг атгав. Тэгээд тоглоом хийх нь тоглоом хийж, юм асуух нь асууж бусад нь босож ирж бид гуравтай гар барьж билээ. 

	 

	1950 он

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

